21 ию́ня 2015 го́да. Неде́ля 3 по Пятидеся́тнице. Великому́ченика Фео́дора Стратила́та. Глас 2.

21 ию́ня 2015 го́да. Неде́ля 3 по Пятидеся́тнице. Великому́ченика Фео́дора Стратила́та. 
Глас 2.
ВСЕНО́ЩНОЕ БДЕ́НИЕ. Канон:

Песнь 1:

Канон Воскре́сный, глас 2: 
Ирмос:

Во глубине́ постла́ иногда́/ фараони́тское всево́инство преоруже́нная си́ла;/ вопло́щшееся же Сло́во всезло́бный грех потреби́ло есть,/ препросла́вленный Госпо́дь,// сла́вно бо просла́вися.
Припев:

Сла́ва, Го́споди, свято́му Воскресе́нию Твоему́.
Тропарь:

Мирски́й князь Бла́же, ему́же написа́хомся,/ за́поведи Твоея́ не послу́шавше, кресто́м Твои́м осуди́ся:/ прирази́ся бо Ти я́ко сме́ртну:/ отпаде́ же вла́сти Твоея́ держа́вою,// и немощны́й обличи́ся.
Припев:

Сла́ва, Го́споди, свято́му Воскресе́нию Твоему́.
Тропарь:

Изба́витель ро́да челове́ческаго,/ и нетле́нному животу́ Нача́льник/ в мир прише́л еси́:/ Воскресе́нием бо Твои́м раздра́л еси́ сме́ртныя пелены́,// Е́же славосло́вим вси: сла́вно бо просла́вися.
Припев:

Пресвята́я Богоро́дице, спаси́ нас.
Богородичен:
Превы́шши яви́лася еси́, Чи́стая Присноде́во,/ вся́кия неви́димыя же и ви́димыя тва́ри:/ Зижди́теля бо родила́ еси́,/ я́ко благоволи́ воплоти́тися во утро́бе Твое́й,// Его́же со дерзнове́нием моли́, спасти́ ду́ши на́ша.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Си́ла немощны́х, Воскресе́ние па́дших, и нетле́ние уме́рших/ был еси́, Христе́, пло́ти Твоея́ стра́стию:// я́ко просла́вися.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Уще́дри па́дший о́браз, и воскреси́ сокруше́нный,/ Соде́тель Бог и Обнови́тель/ умерщвле́н быв всех оживи́:// я́ко просла́вися.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

Невеще́ственная дре́вле ле́ствица,/ и стра́нно оледене́вший путь мо́ря,/ Твое́ явля́ше Рождество́, Чи́стая,// е́же пое́м вси: я́ко просла́вися.
Припев:

Пресвята́я Богоро́дице, спаси́ нас.
Тропарь:

Си́ла Вы́шняго, Ипоста́сь Соверше́нная, Бо́жия Му́дрость,/ вопло́щшися, Пречи́стая, из Тебе́,// к челове́ком бесе́дова: я́ко просла́вися.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

Му́ченик я́ве светлостьми́ украша́емь,/ Добротво́рцу предстои́ши Христу́, от Него́ удобря́емь,// я́ко даро́в тезоимени́т Боже́ственных, му́чениче Фео́доре. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

Боже́ственными вооружи́вся, Фео́доре, ору́жии ве́ры,/ вра́жия ссекл еси́ тве́рдо душетле́нныя полки́// и, победи́тель быв, с му́ченики венча́лся еси́. (Дважды)


Сла́ва Отцу́ и Сы́ну и Свято́му Ду́ху.
Тропарь:

Све́тлое твоея́ души́ хра́брство показу́я злочести́вому, Богому́дре, царю́,// прему́дростию слове́с твои́х и благода́тию дел, сего́ посрами́л еси́, Фео́доре.


И ны́не и при́сно и во ве́ки веко́в, ами́нь.
Богородичен:
Без се́мене О́тчею во́лею от Боже́ственнаго Ду́ха/ Бо́жия зачала́ еси́ Сы́на и пло́тию родила́ еси́,// И́же из Отца́ без ма́тере, нас же ра́ди из Тебе́ без отца́.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Канон Воскре́сный, глас 2: 
Ирмос:

Процвела́ есть пусты́ня, я́ко крин, Го́споди,/ язы́ческая неплодя́щая це́рковь,/ прише́ствием Твои́м,// в не́йже утверди́ся мое́ се́рдце.
Припев:

Сла́ва, Го́споди, свято́му Воскресе́нию Твоему́.
Тропарь:

Тварь в стра́сти Твое́й изменя́шеся,/ зря́щи Тя в нище́тне о́бразе от беззако́нных поруга́ема,// основа́вшаго вся Боже́ственным манове́нием.
Припев:

Сла́ва, Го́споди, свято́му Воскресе́нию Твоему́.
Тропарь:

От пе́рсти по о́бразу мя руко́ю Твое́ю созда́л еси́:/ и сокруше́нна па́ки в персть сме́ртную за грех,// Христе́ соше́д во ад, совоскреси́л еси́.
Припев:

Пресвята́я Богоро́дице, спаси́ нас.
Богородичен:
Чи́ни удиви́шася а́нгельстии, Пречи́стая,/ и челове́ческая устраши́шася сердца́ о Рождестве́ Твое́м:// те́мже Тя, Богоро́дицу, ве́рою чтим.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

И́же всех вы́шши Христо́с,// ума́лися ма́лым чим, стра́стию плотско́ю, а́нгельскаго естества́.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Мертв со беззако́нными вмени́вся,/ сия́я жена́м венце́м сла́вы, Христе́,// яви́лся еси́ от Воскресе́ния.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

И́же вре́мене превы́шший вся́каго,/ я́ко вре́менем Творе́ц,// из Тебе́, Де́во, во́лею Младе́нец созда́ся.
Припев:

Пресвята́я Богоро́дице, спаси́ нас.
Тропарь:

Чре́во простра́ннейшее небе́с воспои́м,// и́мже Ада́м на небесе́х ра́дуяся, живе́т.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

Ополче́ние злочести́вое, я́ко воево́да си́лен, победи́л еси́// и стропти́ваго зми́я вся хи́трости попра́л еси́. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

Я́ко усе́рден душе́ю, умышле́нием благочести́вым, сла́вне,// злочести́вых погуби́л еси́ прелюбоде́йственная чти́лища. (Дважды)


Сла́ва Отцу́ и Сы́ну и Свято́му Ду́ху.
Тропарь:

Кре́постию по́мысла лю́тых наноше́ния претерпе́л еси́,// животво́рней ме́ртвости Подвигополо́жника подо́бяся.


И ны́не и при́сно и во ве́ки веко́в, ами́нь.
Богородичен:
Ты еди́на, су́щим на земли́, па́че естества́,/ благи́х Хода́таица, Ма́ти Бо́жия была́ еси́.// Те́мже Ти, ра́дуйся, вопие́м.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая…
Конда́к великому́ченика Фео́дора, глас 2, подо́бен: "Вы́шних ища́":



Му́жеством души́ в ве́ру оболки́йся/ и глаго́л Бо́жий, а́ки копие́, в ру́ку взем, врага́ победи́л еси́,/ му́чеников преве́лий Фео́доре,// с ни́ми Христу́ Бо́гу моля́ся не преста́й о всех нас.
И́кос: 



Страда́льцев пресве́тлую добро́ту,/ прииди́те вси, пе́сненными венцы́, ве́рнии, Фео́дора венча́ем:/ дар бо Бо́жий вели́к ми́ру яви́ся сия́ньми чуде́с./ Врага́ бо побе́ждь велиа́ра страда́нии честны́ми,/ одождя́ет вме́сто кро́вных ка́плей исцеле́ний то́ки,/ с си́ми у́бо все́ми ра́дуется Христу́ и дае́т мир неоску́ден./ Тем вопие́м ему́:// моли́ непреста́нно о всех нас.
Седа́лен великому́ченика Фео́дора, глас 8,  подо́бен: "Прему́дрости":


Боже́ственное всеору́жие восприи́м и и́дольскую лесть низложи́в,/ А́нгелы возста́вил еси́ восхвали́ти по́двиги твоя́,/ и́бо, Боже́ственною любо́вию ум распали́в,/ на о́гненную смерть до́блественно дерзну́л еси́./ Те́мже тезоимени́тно прося́щим тя/ дае́ши Боже́ственная дарова́ния, страстоте́рпче Фео́доре./ Сего́ ра́ди вопие́м ти:/ моли́ Христа́ Бо́га грехо́в оставле́ние пода́ти// чту́щим любо́вию па́мять твою́. (Дважды)


Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в, ами́нь.

Богоро́дичен из Мине́и, глaс 8:


В напа́сти многоплете́нныя впад от враг ви́димых и неви́димых,/ бу́рею одержи́м безчи́сленных согреше́ний мои́х,/ и я́ко к те́плому заступле́нию и покро́ву моему́, Чи́стая,/ ко приста́нищу притека́ю Твоея́ бла́гости./ Те́мже, Пречи́стая, из Тебе́ воплоще́нному безсе́менно/ моли́ся приле́жно о всех рабе́х Свои́х,/ непреста́нно моля́щих Ти ся, Богоро́дице Пречи́стая,/ моля́щи Его́ при́сно согреше́ний оставле́ние дарова́ти// воспева́ющим досто́йно сла́ву Твою́.
Песнь 4:

Канон Воскре́сный, глас 2: 
Ирмос:

Прише́л еси́ от Де́вы, не хода́тай, ни А́нгел,/ но Сам, Го́споди, вопло́щься,/ и спасл еси́ всего́ мя челове́ка./ Тем зову́ Ти:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Предстои́ши суди́щу я́ко суди́мь, Бо́же мой,/ не вопия́ Влады́ко, суд износя́ язы́ком:/ и́мже стра́стию Твое́ю, Христе́// вселе́нней соде́лал еси́ Спасе́ние.
Припев:

Сла́ва, Го́споди, свято́му Воскресе́нию Твоему́.
Тропарь:

Стра́стию Твое́ю, Христе́,/ врагу́ оскуде́ша ору́жия,/ проти́вным же е́же во ад схожде́нием Твои́м, гра́ды разруши́шася,// и мучи́телева де́рзость низложе́на бысть.
Припев:

Пресвята́я Богоро́дице, спаси́ нас.
Богородичен:
Тя приста́нище спасе́ния, и сте́ну недви́жиму,/ Богоро́дице Влады́чице, вси ве́рнии све́мы:// Ты бо моли́твами Твои́ми избавля́еши от бед ду́ши на́ша.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Ви́девши на дре́ве Тя, Христе́ пригвожде́на, Де́ва,/ Я́же неболе́зненно Тя ро́ждшая,// ма́терски боле́зни претерпе́.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Побежде́на бысть смерть,/ мертв пленя́ет а́дова врата́:/ всея́дцу бо разо́ршуся,// я́же па́че естества́ вся ми дарова́шася.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

Се превознесе́ся Боже́ственная Гора́ до́му Госпо́дня,// превы́шше сил, Богома́терь я́вственнейше.
Припев:

Пресвята́я Богоро́дице, спаси́ нас.
Тропарь:

Зако́нов есте́ственных кроме́,/ Еди́на Де́во ро́ждши влады́чествующаго тва́рию,// сподо́билася еси́ Боже́ственнаго зва́ния.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

Уязви́л еси́ зми́я, уязви́ти тя хотя́щаго,/ и терпели́выми сопротивле́нии му́ченик яви́лся еси́,/ поя́ приле́жно тя Укре́пльшему:// сла́ва си́ле Твое́й, Го́споди. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

Изнури́в плоть мно́гими ра́нами,/ по́мысл непрекло́нен поста́вил еси́, треблаже́нне,/ поя́ усердно тя Укре́пльшему:// сла́ва си́ле Твое́й, Го́споди. (Дважды)


Сла́ва Отцу́ и Сы́ну и Свято́му Ду́ху.
Тропарь:

Украси́лся еси́ страда́ньми Влады́ки,/ твоя́ честна́я страда́ния, прему́дре, совоку́пль,// и сподо́бился еси́ Того́ све́тлости и жела́емыя красоты́.


И ны́не и при́сно и во ве́ки веко́в, ами́нь.
Богородичен:
Неискусобра́чно родила́ еси́, о Де́во,/ и по рождестве́ яви́лася еси́ де́вствующи па́ки./ Те́мже немо́лчными гла́сы, е́же ра́дуйся, Тебе́, Влады́чице,// ве́рою несумне́нною взыва́ем.

Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Канон Воскре́сный, глас 2: 
Ирмос:

Хода́тай Бо́гу и челове́ком был еси́, Христе́ Бо́же;/ Тобо́ю, бо Влады́ко, к Светонача́льнику, Отцу́ Твоему́,/ от но́щи неве́дения// приведе́ние и́мамы.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко ке́дры, Христе́, язы́ков шата́ние сокруши́л еси́ во́лею, Влады́ко:/ я́ко изво́лил еси́ на кипари́се, и на пе́вке, и ке́дре,// пло́тию совозвыша́емь.
Припев:

Сла́ва, Го́споди, свято́му Воскресе́нию Твоему́.
Тропарь:

В ро́ве, Христе́, преиспо́днем положи́ша Тя бездыха́нна ме́ртва:/ но Твое́ю я́звою забве́нныя мертвыя, и́же во гробе́х спя́щия, уя́звен// с Собо́ю воскреси́л еси́.
Припев:

Пресвята́я Богоро́дице, спаси́ нас.
Богородичен:
Моли́ Сы́на Твоего́ и Го́спода, Де́во Чи́стая,/ на Тя упова́ющим мир дарова́ти, плене́нным избавле́ние,// от сопроти́вных настоя́ний.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Пости́ти отверги́йся Ада́м,/ вкуша́ет смертоно́снаго дре́ва пе́рвый:// но сего́ грех потребля́ет, распны́йся Вторы́й.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Естество́м челове́ческим стра́стен же и сме́ртен был еси́,/ И́же безстра́стный невеще́ственным Божество́м,/ обезтли́вый умерщвле́нныя, Христе́,// от преиспо́дних а́довых воскреси́л еси́.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

О́блацы весе́лия сла́дость кропи́те су́щим на земли́:/ я́ко Отроча́ даде́ся,/ И́же сый пре́жде век,// от Де́вы вопло́щься Бог наш.
Припев:

Пресвята́я Богоро́дице, спаси́ нас.
Тропарь:

Житию́ и пло́ти мое́й свет возсия́,/ и дря́хлость греха́ разруши́:// напосле́док от Де́вы без се́мене вопло́щься Вы́шний.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

Кропле́нием плотски́х крове́й/ уста́вил еси́ де́монскую на па́губу приноси́мую кровь,// непобеди́ме Фео́доре. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

О, нра́ва благочести́ва!/ О, до́блественна ра́зума!/ О, ве́ры тепле́йшия честна́го страстоте́рпца,// е́юже Бо́га получи́! (Дважды)


Сла́ва Отцу́ и Сы́ну и Свято́му Ду́ху.
Тропарь:

Ум име́я, све́том Бо́жиим осия́емь,// побо́рника зло́бы омрачи́л еси́, зми́я, Богоно́се Фео́доре.


И ны́не и при́сно и во ве́ки веко́в, ами́нь.
Богородичен:
Тя ору́жие непобеди́мое на враги́ предлага́ем,// Тя утвержде́ние и наде́жду на́шего спасе́ния, Богоневе́сто, стяжа́хом.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Канон Воскре́сный, глас 2: 
Ирмос:

В бе́здне грехо́вней валя́яся,/ неизсле́дную милосе́рдия Твоего́ призыва́ю бе́здну:// от тли Бо́же, мя возведи́.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко злоде́й Пра́ведник осуди́ся/ и со беззако́нными на дре́ве пригвозди́ся,// пови́нным оставле́ние Свое́ю да́руя кро́вию.
Припев:

Сла́ва, Го́споди, свято́му Воскресе́нию Твоему́.
Тропарь:

Еди́нем у́бо челове́ком,/ пе́рвым Ада́мом дре́вле в мир вни́де смерть,// и Еди́нем Воскресе́ние Сы́ном Бо́жиим яви́ся.
Припев:

Пресвята́я Богоро́дице, спаси́ нас.
Богородичен:
Неискусому́жно, Де́во, родила́ еси́,/ и ве́чнуеши Де́ва, явля́ющи И́стиннаго Божества́,// Сы́на и Бо́га Твоего́ о́бразы.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Блюсти́тели положи́л еси́ па́дшему,/ херуви́мы дре́ва живо́тнаго,/ но ви́девше Тя, две́ри отверзо́шася:// яви́лася бо еси́, путетворя́ разбо́йнику в рай.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Пуст ад и испрове́ржен бысть сме́ртию Еди́наго:/ е́же бо мно́гое бога́тство сокро́виществова,// Еди́н о всех нас Христо́с истощи́л есть.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

Естество́ челове́ческое рабо́тающее греху́,/ Влады́чице Чи́стая, Тобо́ю свобо́ду улучи́:// Твой бо Сын, я́ко а́гнец, за всех закала́ется.
Припев:

Пресвята́я Богоро́дице, спаси́ нас.
Тропарь:

Вопие́м Ти вси, и́стинней Богома́тери,/ прогне́вавшыя рабы́ изба́ви:// Еди́на бо дерзнове́ние к Сы́ну и́маши.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

Победи́л еси́ усе́рдием де́рзостным низлага́ющих,/ на кресте́ просте́рт и гвоздьми́ пробода́емь, блаже́нне,// изобража́я спаси́тельную страсть Зижди́теля. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

Зако́нно стра́ждущему, Христо́с тебе́ явля́ется, в темни́це затворе́ну,// воздвиза́я я́ко Подвигополо́жник к подвиго́м на враги́ боре́ния, пресла́вне. (Дважды)


Сла́ва Отцу́ и Сы́ну и Свято́му Ду́ху.
Тропарь:

Же́ртву чи́сту, и свя́ту, и непоро́чну/ тебе́ ра́ди во́лею Себе́ же́ртву прине́сшему,// приве́л еси́ себе́, страстоте́рпче Фео́доре.


И ны́не и при́сно и во ве́ки веко́в, ами́нь.
Богородичен:
О, чу́до, всех чуде́с нове́йшее!// Я́ко Де́ва, во утро́бе вся Содержа́щаго, неискусому́жно заче́нши, не тесновмести́.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая…
Конда́к воскре́сный, глас 2:



Воскре́сл еси́ от гро́ба, Всеси́льне Спа́се,/ и ад, ви́дев чу́до, ужасе́ся,/ и ме́ртвии воста́ша;/ тварь же ви́дящи сра́дуется Тебе́,/ и Ада́м свесели́тся,// и мир, Спа́се мой, воспева́ет Тя при́сно.
И́кос: 



Ты еси́ Свет омраче́нным,/ Ты еси́ Воскресе́ние всех, и Живо́т челове́ков,/ и всех совоскреси́л еси́,/ сме́ртную держа́ву, Спа́се, разо́рь,/ и а́дова врата́ сокруши́вый, Сло́ве:/ и ме́ртвии ви́девше чу́до, чудя́хуся,/ и вся́ка тварь сра́дуется о Воскресе́нии Твое́м, Человеколю́бче./ Те́мже и вси сла́вим и пое́м Твое́ снизхожде́ние,// и мир, Спа́се мой, воспева́ет Тя при́сно.
Песнь 7:

Канон Воскре́сный, глас 2: 
Ирмос:

Богопроти́вное веле́ние/ беззако́ннующаго мучи́теля/ высо́к пла́мень вознесло́ есть;/ Христо́с же простре́ Богочести́вым отроко́м ро́су духо́вную,// Сый благослове́н и препросла́влен.
Припев:

Сла́ва, Го́споди, свято́му Воскресе́нию Твоему́.
Тропарь:

Не терпе́л еси́, Влады́ко, за благоутро́бие/ сме́ртию челове́ка зре́ти му́чима,/ но прише́л и спасл еси́ Твое́ю кро́вию, челове́к быв:// Сый благослове́н и Препросла́влен, Бог отец на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Ви́девше Тя, Христе́, оболче́на во оде́жду отмще́ния,/ ужасо́шася вра́тницы а́довы:/ безу́мнаго бо мучи́теля раба́, Влады́ко, прише́л еси́ уби́ти:// Сый благослове́н и Препросла́влен, Бог оте́ц на́ших.
Припев:

Пресвята́я Богоро́дице, спаси́ нас.
Богородичен:
Святы́х Святе́йшую Тя разуме́ем,/ я́ко Еди́ну ро́ждшую Бо́га Непреме́ннаго,/ Де́во Нескве́рная, Ма́ти Безневе́стная:/ всем бо ве́рным источи́ла еси́ нетле́ние,// Боже́ственным Рождество́м Твои́м.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Осуди́ пра́отца дре́вле во Еде́ме преслуша́ние:/ но во́лею суди́мь бысть,/ престу́пльшему разреша́я прегреше́ния,// Пребоже́ственный отце́в Бог, и Препросла́влен.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Спасл еси́ уя́звеннаго язы́ком, за́вистию человекоуби́йцы,/ во Еде́ме во́льным угрызе́нием,/ во́льною бо стра́стию исцели́л еси́,// Пребоже́ственный отце́в Бог, и Препросла́влен.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

Зря́ще в нощи́ у́бо Иа́ков,/ я́ко в гада́нии Бо́га воплоще́нна,/ из Тебе́ же све́тлостию яви́ся пою́щим:// Пребоже́ственный отце́в Бог, и Препросла́влен.
Припев:

Пресвята́я Богоро́дице, спаси́ нас.
Тропарь:

Зна́мения я́же в Тебе́, неизрече́ннаго проявля́я сня́тия, со Иа́ковом бо́рется:/ и́мже во́лею соедини́ся челове́ком, Чи́стая:// Пребоже́ственный отце́в Бог, и Препросла́влен.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

В пещи́ твои́х подвиго́в, му́чениче сла́вне, вещь злоче́стия попали́л еси́/ и свети́ло благоче́стия, поя́, был еси́:// благослове́н еси́ в хра́ме сла́вы Твоея́, Го́споди. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

Я́ко воево́да, я́ко смы́слен и тре́звеник де́лом,/ царя́ несмы́сленна и злочести́ва премо́гл еси́// и показа́л еси́ сего́ некре́пка, укрепи́вся си́лою духо́вною. (Дважды)


Сла́ва Отцу́ и Сы́ну и Свято́му Ду́ху.
Тропарь:

Зако́н побежда́ется похвала́ми вели́чества твоего́:/ ты бо пресве́тлыми просия́л еси́ облиста́нии муче́ния,/ Влады́це твоему́ вопия́, Фео́доре:// благослове́нна держа́ва Твоего́ влады́чества.


И ны́не и при́сно и во ве́ки веко́в, ами́нь.
Богородичен:
Вы́шняго освяще́нное Боже́ственное селе́ние, ра́дуйся,/ Тобо́ю бо даде́ся ра́дость, Богоро́дице, зову́щим:// благослове́на Ты в жена́х еси́, Всенепоро́чная Влады́чице.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Канон Воскре́сный, глас 2: 
Ирмос:

Пещь иногда́ о́гненная в Вавило́не де́йства разделя́ше,/ Бо́жиим веле́нием халде́и опаля́ющая,/ ве́рныя же ороша́ющая, пою́щия:// благослови́те вся дела́ Госпо́дня, Го́спода.
Припев:

Сла́ва, Го́споди, свято́му Воскресе́нию Твоему́.
Тропарь:

Кро́вию Твое́ю, Христе́,/ очервле́но пло́ти Твоея́ зря́ще одея́ние,/ тре́петом ужаса́хуся мно́гому Твоему́ долготерпе́нию а́нгельстии чи́ни, зову́ще:// благослови́те вся дела́ Госпо́дня, Го́спода.
Припев:

Сла́ва, Го́споди, свято́му Воскресе́нию Твоему́.
Тропарь:

Ты мое́ сме́ртное оде́ял еси́, Ще́дре,/ в безсме́ртие воста́нием Твои́м./ Те́мже веселя́щеся благода́рственно воспева́ют Тя/ избра́ннии лю́дие, Христе́, зову́ще Тебе́:// поже́рта бысть вои́стинну смерть побе́дою.
Припев:

Пресвята́я Богоро́дице, спаси́ нас.
Богородичен:
Ты, И́же Отцу́ неразлу́чнаго,/ во утро́бе богому́жно пожи́вша безсе́менно зачала́ еси́,/ и неизрече́нно родила́ еси́, Богороди́тельнице Пречи́стая:// те́мже Тя спасе́ние всех нас све́мы.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Ви́ден был еси́ на кресте́ пригвожда́емь,/ И́же бога́тый в ми́лости,/ во́лею погре́блся еси́:/ и тридне́вно воскре́сл еси́,/ и изба́вил еси́ вся челове́ки, Человеколю́бче, ве́рою пою́щия:// да пое́т Го́спода вся тварь, и превозно́сит во вся ве́ки.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Изба́вити от истле́ния, соше́д в преиспо́дняя, Сло́ве Бо́жий,/ его́же созда́л еси́, Христе́, си́лою Твое́ю Боже́ственною,/ и без истле́ния сотво́рь, сла́вы присносу́щныя Твоея́ прича́стника соде́лал еси́,// да пое́т, зову́щи, вся тварь, и превозно́сит Христа́ ве́ки.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

Ви́ден бысть на земли́ Тобо́ю, и с челове́ки поживе́,/ И́же бла́гостию несравне́нный и си́лою,/ Ему́же пою́ще вси ве́рнии зове́м:/ осуществова́нная да пое́т Го́спода вся тварь,// и превозно́сит во вся ве́ки.
Припев:

Пресвята́я Богоро́дице, спаси́ нас.
Тропарь:

Вои́стинну Тя, Чи́стую пропове́дающе, сла́вим Богоро́дицу:/ Ты бо еди́на родила́ еси́ от Тро́ицы воплоще́нна,/ Ему́же со Отце́м и Ду́хом вси пое́м:/ да пое́т Го́спода вся тварь,// и превозно́сит во вся ве́ки.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

На Тя упова́в, мене́ ра́ди Крест и смерть претерпе́вшаго,/ на крест воздвиго́хся, Влады́ко,/ и уязвля́емь стреля́ньми, и лю́тым прикаса́яся ра́нам, Го́споди,// вопия́л еси́, му́чениче, стражда́, доблему́дренне Фео́доре. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

Приве́л еси́ же́ртву чи́сту себе́ Зижди́телю твоему́, ра́дуяся, Фео́доре,/ и отлучи́вся, сла́вне, к Ца́рству Небе́сному, с му́ченики свяще́нно взыва́я всегда́:// благослови́те, вся дела́ Госпо́дня, Го́спода. (Дважды)


Благослови́м Отца́, и Сы́на, и Свята́го Ду́ха, Го́спода.
Тропарь:

Я́ко крин, я́ко ши́пок разу́мный, воня́ми страда́ний твои́х благоуха́еши нас,/ отгоня́ благода́тию всегда́ злосмра́дие страсте́й на́ших/ и понужда́я вопи́ти благово́нною душе́ю:// благослови́те, вся дела́ Госпо́дня, Го́спода.


И ны́не и при́сно и во ве́ки веко́в, ами́нь.
Богородичен:
Ты еди́на во всех роде́х, Де́во Пречи́стая, Ма́ти яви́лася еси́ Бо́жия/ Ты Божества́ была́ еси́ жили́ще, Всенепоро́чная, не опа́льшися огне́м непресту́пнаго Све́та.// Те́мже вси Тя благослови́м, Мари́е Богоневе́сто.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.

Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


 Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 2: 
Ирмос:

Безнача́льна Роди́теля Сын, Бог и Госпо́дь,/ вопло́щься от Де́вы, нам яви́ся,/ омраче́нная просвети́ти,/ собра́ти расточе́нная,// тем Всепе́тую Богоро́дицу велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко в раи́ насажде́но на ло́бнем, Спа́се,/ требога́тое дре́во Твоего́ пречи́стаго Креста́,/ кро́вию и водо́ю Боже́ственною,/ я́ко от исто́чника Боже́ственнаго,/ ребра́ Твоего́, Христе́, напоя́емо,// живо́т нам прозябло́ есть.
Припев:

Сла́ва, Го́споди, свято́му Воскресе́нию Твоему́.
Тропарь:

Низложи́л еси́ си́льныя, распны́йся, Всеси́льне,/ и е́же ни́зу лежа́щее во а́дове тверды́ни,/ естество́ челове́ческое возне́с,/ на О́тчем посади́л еси́ престо́ле.// С Ни́мже Тебе́ гряду́щу покланя́ющеся, велича́ем.
Припев:

Пресвята́я Тро́ице, Бо́же наш, сла́ва Тебе́.
Тро́ичен:

Еди́ницу Тричи́сленную, Тро́ицу Единосу́щную/ правосла́вно пою́ще ве́рнии, сла́вим:/ непресеко́мо Пребоже́ственное Естество́,/ трисве́тлую, невече́рнюю зарю́,// Еди́ну нетле́нную нам свет возсия́вшую.
Канон Крестовоскре́сный, глас 2: 
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

Посреде́ осужде́нных,/ я́ко А́гнец возвы́шен был еси́, Христе́, на кресте́,/ на ло́бнем копие́м в ребро́ пробода́емь,/ живо́т дарова́л еси́ нам пе́рстным я́ко благ,// ве́рою чту́щим Боже́ственное Твое́ Воскресе́ние.
Припев:

Сла́ва, Го́споди, Кресту́ Твоему Честному и Воскресе́нию.
Тропарь:

И́же Свое́ю сме́ртию,/ сме́рти держа́ву си́лою упраздни́вшему Бо́гу/ вси ве́рнии поклони́мся,/ я́ко и́же от ве́ка ме́ртвыя совоскреси́,// и всем подае́т живо́т и Воскресе́ние.
Кано́н Богоро́дицы, глас 2: 
Припев:

Пресвята́я Богоро́дице, спаси́ нас.
Тропарь:

Жезл кре́пости даде́ся естеству́ тле́нному,/ Сло́во Бо́жие во утро́бе Твое́й, Чи́стая:/ и сие́ воскреси́, до а́да попо́лзшееся.// Те́мже Тя, Всечи́стая, я́ко Богоро́дицу, велича́ем.
Припев:

Пресвята́я Богоро́дице, спаси́ нас.
Тропарь:

Ю́же изво́лил еси́, Влады́ко,/ приими́ ми́лостивно Моли́твенницу,/ Ма́терь Твою́, о нас,/ и Твоея́ бла́гости вся́ческая испо́лняется:// да Тя вси, я́ко Благоде́теля, велича́ем.
Кано́н великому́ченика Фео́дора, глас 8: 
Припев:

Святы́й великому́чениче Фео́доре, моли́ Бо́га о нас.
Тропарь:

Ны́не со блаже́нными собо́ры и му́ченическими ли́ки,/ я́ко укра́шен страда́ньми, соводворя́яся и свеселя́ся,// вене́ц нося́, предстои́ши жела́емому тебе́, Фео́доре. (Дважды)
Припев:

Святы́й великому́чениче Фео́доре, моли́ Бо́га о нас.
Тропарь:

К высоте́ Небе́сней взя́тся, о земны́х небре́г,/ и жела́емаго тебе́ конца́ сподо́бился еси́,// то са́мое соверше́ние жела́ний, Фео́доре, восприе́м ра́дуяся. (Дважды)


Сла́ва Отцу́ и Сы́ну и Свято́му Ду́ху.
Тропарь:

Имы́й к Бо́гу дерзнове́ние, я́ко добль и мудр страда́лец,/ восхваля́ющим тя любо́вию согреше́ний оставле́ние проси́,// от страсте́й и скорбе́й всех нас избавля́я.


И ны́не и при́сно и во ве́ки веко́в, ами́нь.
Богородичен:
Благослове́нную Мари́ю и Бо́жию Ма́терь Де́ву,/ прииди́те вси, ве́рою и любо́вию непреста́нно восхва́лим,// Ея́же ра́ди обре́тше ве́чное ра́дование.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая…
Диа́кон: 

Свят Госпо́дь Бог наш. 

Ексапостила́рий воскре́сный тре́тий:


Я́ко Христо́с воскре́се, никто́же да не ве́рует:/ яви́ся бо Мари́и, пото́м же ви́ден бысть на село́ иду́щима,/ таи́нником же па́ки яви́ся возлежа́щим единона́десятим,/ и́хже креща́ти посла́в,/ на небеса́ вознесе́ся, отню́дуже и сни́де,// утвержда́я пропове́дание мно́жествы зна́мений.


Сла́ва Отцу́ и Сы́ну и Свято́му Ду́ху. 
Свети́лен великому́ченика Фео́дора, подо́бен: "Не́бо звазда́ми":


Ты, красе́н добро́тою, и воево́да благомо́щен,/ и сла́вный во страда́льцех во́ин, прине́слся еси́ Христу́,// и ми́ру дар Боже́ственный, Фео́доре, показа́лся еси́.


И ны́не и при́сно и во ве́ки веко́в. Ами́нь.
Богоро́дичен воскре́сного ексапостила́рия:


Возсия́вшее Со́лнце, я́ко от черто́га жени́х, из гро́ба днесь,/ и ад плени́в, и смерть упраздни́в,/ Тебе́ Ро́ждшия моли́твами, свет нам низпосли́:/ свет, просвеща́ющ сердца́ и ду́ши:/ свет, ходи́ти всех наставля́ющ// на стези́ повеле́ний Твои́х, и на путь ми́ра.

